Коми Республикаын лӧсьӧдсьӧ ылі олан пунктъяс телефонӧн да «ӧтуввезйӧн» могмӧдан уджтас

«Документсӧ помӧдз лоӧ вайӧдӧма 2014 во помӧдз», - висьталіс Коми Республикаса Юрнуӧдысь Вячеслав Гайзер Сыктывдін районӧ удж кузя ветлӧм бӧрын журналистъяскӧд сёрнитігӧн.

«Ми зэв бура гӧгӧрвоам, медым вӧлі бур связь, мувывса да сотӧвӧй, ылі сиктъясын да грездъясын, сӧмын телефоннӧй операторъяслӧн выныс оз ло тырмымӧн. Да, тайӧ коммерческӧй, но тӧдчымӧн дона сектор. Торйӧн нин кор сёрниыс мунӧ этша йӧза олан мутасъяс йылысь, - сьӧм вложениеясыс ыджыдӧсь, коммерческӧй выгӧдаыс — пӧшти абу. Сы понда тайӧ мытшӧдсӧ решитӧм кузя могсӧ и вӧлі пуктӧма менам Коми Республикаса Веськӧдлан котыр водзын. Но республикаын уджалысь телекоммуникационнӧй компанияясӧс мырдӧн уджӧдны огӧ кутӧй. Тайӧ абу конструктивнӧй решение. Ми кутам вӧзйыны налы ышӧдана условиеяс — вот чинтӧмын, гырысь инвестиция проектъяс сӧвмӧдӧмлы отсалӧмын, мый отсӧгӧн позяс сӧвмӧдны ылі сикт-грездъясын телефон пыр йитӧд, - тайӧ став инструментсӧ ӧні быд боксянь видлалӧны. Тайӧ уджыс абу кокни, пример вылӧ, медым ӧнія серпас серти нуӧдны анализ, инвентаризация да став юӧрсӧ чукӧртны ӧтув, ковмис 4 тӧлысь. Ме чайта, мый тайӧ во помӧдз уджтассӧ дасьтам помӧдз да вӧзъям видлалӧм вылӧ», - висьталіс Вячеслав Гайзер.
